
Dell’AneideCanto iv.





89.





Ccà penzano li Dei? si si è lo vero’,

A mettere lo sale a sto pignato,

L’assisa a ste cetrola; e sto penziero

L’hà chiù vote lo suonno sconcecato.

Priesto cà t’è venuto lo corriero,

E l’ordene de Giove t’hà ntimato.

Chi te tene? lo chiappo, che te ’mpenne?

Siano vere sse scuse, và vattenne.

Và, và cerca de Talia la corona

Co sse tempeste: affà la pagarraje,

Si Giove a lo sproposeto non trona,

E pe ssi scuoglie sparafonnarraje.

Tanno dirraje, oh Dio me lo perdona,

Che peccato haggio fatto! e chiammarraje

Lo nomme mio; e io da mò pe tanno

Te manno pe resposta lo mal’anno.

E quanno pò sò morta, a fierro, e fuoco

T’haggio da secotare, anema perra:

E sempe comme furia p’ogne luoco

Chest’ombra mia t’hà da portare guerra.

Tu me la pagarraje, chiano no poco,

Perche ogne tiempe vene, e sottaterra

Me venerrà la nova, e io darraggio

A chi la portarrà, lo veveraggio.






92.





Chiena de zirria po se la sfilaje,

Spantato Anea restanno a sta sbravata

Co la resposta ’n canna; e sconocchiaje

Addebboluta chella sfortonata.

Le Dammecelle corzero, e s’auzaje

Ntrà le braccia de chelle, e pò spogliata,

Le fecero n’ontata pe lo pietto

De mantechiglia, e la ’nforchiaro a lietto.

